
ТУУЛАЙТНЫ БИЕ БҮТЭЦ, ОРЧИНДОО ДАСАН ЗОХИЦОХ ЗҮЙ ТОГТОЛ1

	 

	Түүхэн хөгжлийн явцад огдой, туулайн хэлхээ яс, булчин, хоол боловсруулах эрхтэн нь байршил нутгийнхаа өвөрмөц орчны олон хүчин зүйлийн нөлөөнд дасан зохицож төрөлжин хөгжсөн байна.  Янз бүрийн зохион байгуулалт, бүтэцтэй, нүх, асга хаданд байрлаж, ойр зуур гүйж харайхад зохилдон огдойн хөл богино, жижиг, булчингийн хөгжил сул байхад задгай хээр, говьд болон ой тайгад хөлийн хурдаар хол давхиж, огцом түргэн гүйж зайлахад төрөлжин туулайн хойд, урд хөл огдойнхоос урт, булчингууд хүчтэй хөгжсөн байдаг. Идэш тэжээлийн экологи, физиологийн онцлогоос хамаарч туулайтны тэжээл боловсруулах эрхтэн бүхэн өөрийн өвөрмөц бүтэцтэй болсноос гадна тус бүрдээ төрөлжин хөгжсөн байна. Тухайлбал, ислэг ихтэй тэжээлийг түргэн задлан боловсруулахын тулд мухар гэдэс, хотиронхой гэдэс хэд хэдэн тасалгаатай болсны хамт хуурай тэжээлийг боловсруулж, түүнээс хэрэгцээнийхээ усыг сорж авахад зохилдон олон хөндлөн атираа, хөхлөг ба шүдлэг ургацгуудтай болон төрөлжин хөгжсөн байна. Туулайтны хоол боловсруулах эрхтний тогтолцоо хатуу тэжээл түргэн боловсруулах, ислэг задалж бичил биетэн үржин олшрох өвөрмөц орчин болдог онцгой үйл ажиллагаатай. Нэмэлт хоёр мухар ургацагтайгаараа бусад хөхтнөөс ялгаатай.

	 

	Их бие. Хөлийн ясны бүтэц

	 

	Хэлхээ яс (Syctema sceleti): Амьтны биеийн үндсэн тулгуур бол хэлхээ яс юм. Бие биетэйгээ шандас бүхий үеэр хөдөлгөөнтэй, заадас, мөгөөрс, ясаар хөдөлгөөнгүй холболдсон яснуудаас хэлхээ яс бүрдэнэ. Яс, булчингийн бүрдэл өөр хоорондоо нарийн дарааллаар харьцан холболдож амьтны бие эрхтнийг бүрдүүлдэг. Хэлхээ яс үндсэндээ амьтны гадаад дүрс, биеийн тулгуур болж, өөртөө холбогдсон булчингийн суналт, агшилтаар хөдөлгөөнд ордог. Зарим яс бие махбодын чухал эрхтнүүдийн байрлах хөндийг бүрдүүлэхэд оролцоно. Нүхэнд орогнох зохилдлоготой огдой бага задгай амьдралтай туулай, чандага хөдөлгөөн ихтэй байх учир яснууд нь төрөлжин өөр, өөр бүтэцтэй болсон байх юм. Огдойн хэлхээ яс тэнхлэг, бүслүүр, хөлийн гэх үндсэн хэсгээс бүрдэнэ.

	Тэнхлэг яс: 

	Тэнхлэг ясыг бүтэц, үйл ажиллагаагаар нь толгойн, нугалмын, хөлийн гэж гурав ялгана.

	 

	Толгой яс: 

	Огдой, чандага, туулайн толгой яс гавал хоншоортой үелэн нийлсэн эрүү хэлний доод яс буюу хэрэлдүүрээс тогтоно. Толгой яс хоншоор, гавлын хайрцаг, үүдэн шүдний, эрүүний гэх үндсэн хэсэгтэй. Хоншоорын хэсэг дээд талаас нэлээд сунасан уртавтар хавтгай хамар яс, хажуугаас үүдэн шүдний ба хоншоорын хос яс, доороос тагнай яс болон хамрын хөндийн дунд байрладаг дээрээ ховилтой  сондгой нарийн илтэс шимэлдгийн анжис яснаас бүрдэнэ. Хоншоорын хэсэг нь гавлын хайрцгаас хоёр, боролзон туулай, чандага туулайных нэг хагас дахин  урт. Орчинтойгоо уялдан зохицсон хурдан, чөлөөт хөдөлгөөнтэй боролзон туулай,чандага туулайн хоншоорын хэсэг урт, хамрын хөндий өргөн, уужим байхад нүхний хязгаарлагдмал хөдөлгөөнтэй огдойнх богино, дугуй, өмнөд хэсэг өргөн, халбагар  болсон байх юм. 

	Өндөр ууланд, хадан ангал, асгын хүнгэнд байрладаг асгын ба тагийн огдойн хоншоорын хэсэг хээр талд нүхний хязгаарлагдмал орчинд байрладаг дагуур огдой, үхэр огдойнхоос богино, харьцангуй, нарийвтар байдаг онцлогтой. 

	Огдойн үүдэн шүд хоншоор ясны уртын хагастай тэнцүү. Огдой, ялангуяа дагуур огдойн үүдэн шүдний хажуу хэсэг шимэлдгийн сондгой ясанд хүрдэггүй учраас үүдэн шүд-тагнайн нүх шимэлдгийн сондгой ясны орчимд нийлж нэг дор нээгдэнэ.  Дагуур огдойн тагнай үүдэн шүдний нүх тагнай орчимд сууриараа дөрвөлжиндүү, дээш өргөссөн аажуу дугуйвтар болсноо нарийсаж дотоод үүдэн шүдний угт нийлнэ.  Сондгой шимэлдэг яс үүдэн шүд-тагнай нүхний голд ил харагдана. Харин үхэр огдой, асгын огдойн үүдэн шүдний яс сондгой шимэлдэг ясны доод хэсгийг хааж залгагдаж үүдэн шүдний ба тагнайн нүхийг тусгаарлан хуваасан байдаг. Тагийн огдойн тагнайн нүх суурь хэсэгтээ өргөн, дугуйвтар, үүдэн шүд рүү нарийсах ба үүдэн шүдний нүх голоороо өргөн, хоёр зах руугаа нарийн. Монгол огдойн тагнай нүх хагас бөөрөнхийвтөр, үүдэн шүдний нүх ромбо хэлбэртэй. Асгын огдойн тагнайн нүх өргөн, том, үүдэн шүднийх тагнайнхаас жижиг, хагас дугуйвтар. 

	Хоншоор, гавлын хэсгийг заагласан нулимсны яс огдойд нулимсны нүх болон хувирсан байдгийг энд онцлон тэмдэглэх хэрэгтэй. Түүний ард нүдний аяга байрлана.  Гавлын хайрцаг духны хос яс, зулайн хос яс, дагзны яс, дагзны өргөн, дагзны хайрс, чамархайн хос яс, шанааны хос нум, шаантаг яс зэргээс тогтоно. Гавлын хайрцгийн доод чамархайн хэсэгт сонорын хэнгэрэг байрлана. Түүний дотор дунд чихний хөндийд алх, дөш, сэвэг, дөрөө гэх сонорын дөрвөн жижиг яс бий. 

	Огдойн гавлын хайрцаг нүүрэн талаасаа дөрвөн өнцөгт: хэлбэртэй, өргөн, хавтгай.  Боролзон туулай, чандага туулайнх урт сунаж тогтсон байна. Гавлын хайрцаг хамар ясны үргэлжлэл болсон; нүүрэн хэсгээс духны хос ястай зулайн хос яс үелэн нийлж дээд хэсгийг бүрдүүлэх ба ар болон арын хоёр хажуугийн дагзны сондгой яс, түүний ёрвон, хайрс нь зулай ба зулай хоорондын сондгой ястай үелэн нийлдэг. Зулай хоорондын сондгой яс хөврөлийн хөгжлийн эхний үед зулай ба дагзны дээд яснуудтай нийлэн ургана. Гавлын хайрцгийн хажуугийн хоёр ханыг чамархайн хос яс бүрдүүлэх ба энэ нь гавлын суурь яс, шаантаг ястай доод хэсгээрээ үелэн нийлсэн байдаг. Огдойн гавлын хайрцгийн дээд хэсгийг бүрдүүлэгч духны хос яс ухархайн ясны хоорондуур өнгөрч, нүдний аяга ясыг тусгаарласнаар тэнд хэсэг зай буй болох ба түүнийг ухархай хоорондын зай гэнэ. Боролзон туулай, чандага туулайн дух яс, ухархай хоорондын зай огдойнхоос өргөн, хөгжил сайтай. Духны энэ хос яс түүнтэй үелэн нийлдэг, зулайн хос яснаас хоёр дахин жижиг. Зулайн хос яс гавлын дээд хэсгийн ихэнхийг эзэлдэг том яс юм. Зулайн хос ясны заагт үл мэдэгдэм дэл хэлбэрийн хянга үүссэн байдаг. Үүнийг зулайн нуман хянга гэх ба боролзон туулайд энэ яс байхгүй. Нүдний аягыг доод ба хажуу талаар нь шанааны хос нум яс тусгаарлана. Байршил нутгийн экологийн онцлог, бүрэнхий шөнийн амьдралд зохилдож боролзон туулай, чандага туулайн нүдний аяга огдойнхоос том, хурц хараатай. Шанааны нум үргэлжлэн уртсаж шанааны сэртэн сонсголын хэнгэрэг хүртэл үргэлжилдэг. Чамархайн хос хайрцаг яс шанааны нум хоорондох зайд эрүү үелэн сууна. Шанааны нум яс сайн хөгжсөн, харьцангуй урт, өргөн байх тул шанааны сэртэн уртсаж сонсголын хэнгэрэг хүрэх ба эрүүний сэртэн-зажлуур булчингийн өмнө хэсэгт бат бэхлэгдсэн байдаг онцлогтой.  Боролзон туулай, чандага туулайн шанааны сэртэн огдойнхоос сул хөгжилтэй, богино.  Гавлын хайрцгийн ар буюу дагзны доод хэсэгт дагзны нүх байрлах ба түүний хэлбэр нь янз бүр. Тухайлбал, дагуур огдойн дагзны нүх дөрвөн өнцөгт мэт, гавлын суурь ястай нийлсэн хэсэг ухдас адил оньтой. Энэ ухдсанд аман хүзүүний хүчтэй хөгжсөн төвгөр сууж, бусад хэсэгтэй нь аман хүзүүний сэртэнгүүд нийлж түүний толгойн хөдөлгөөнийг хязгаарлана. Хурдан, чөлөөт хөдөлгөөнтэй уялдаж боролзон туулай, чандага туулайн дагзны нүх дугуй хэлбэртэй болсон байна. 

	Гавлын суурийн сондгой яс дагзны урд доод хэсэгт бий. Түүнээс доош хос жигүүрийн яс, мөн тэнд жигүүрийн хос нүх гарна. Хос жигүүрийн ясны өмнө хажууд өмнөд жижиг 1-р жигүүрийн яс байрлах ба тэнд зууван хэлбэртэй ганц сүв нээгдсэн байдаг. Тагнайн ард нармайн нүх буюу хамрын хөндийн хойд амсар хоан бий. Нармай амьсгалын эрхтний эрчимтэй холбоотой бөгөөд хэмжээгээрээ огдойн зүйл бүрд харилцан адилгүй. Ууланд амьдардаг хөдөлгөөн ихтэй тагийн огдой, асгын огдой, үхэр огдойн нармайн нүх өргөн байхад бага хөдөлгөөнтэй нүхэнд орогнодог дагуур огдойнх нарийн байдаг (Цэвэгмид,1950) ажээ. Эрүү бие, титэм гэх хоёр хэсгээс бүтдэг.  Огдойн эрүүний угийн дээр титэм сэртэн, түүний хойд доор угийн гэх хоёр сэртэнтэй.  Огдойн эрүүний титэм сэртэн их биеийн дээр 40, туулайнх 50 орчим градус налуу байрлах ба доод сэртэнгийн мөр хагас дугуй хэлбэртэй. Энэ хоёр сэртэнгийн үзүүр мөлгөр, дугуйвтар байдаг нь эрүүний ясыг дээш, доош хөдөлгөх, амыг чөлөөтэй ангайлгахад нарийн тохирсон морфофизиологийн зохилдлогоо юм. Эрүүний хоёр сэртэнгийн бэлчир нийлээд өргөн хавтгай хонхортой болдог. Ялангуяа дотор талын хонхор гаднахаас илүү. Энд эрүү хөдөлгөгч булчингууд бэхлэгдэнэ. Титэмийн нүх түүний дунд хэсэгт нээгдсэн байдаг. 

	Эрүүний урд ирмэгээр байрласан үүдэн шүд, соёо, хоншоор ба эрүүний ясны ирмэгээр дэллэсэн араа гэх гурван үндсэн хэсгээс хөхтөн амьтны шүд бүрдэнэ.  Огдой, туулайн дээд үүдэн шүд давхар хос, соёогүй учир дээд, доод үүдэн шүд эхний араа хоёрын хооронд зайтай. Түүнийг диастем гэнэ. Гаднах үүдэн шүд тус бүр нэг ховилтой, хоёул зэрэгцэн түшилцсэн (шахцалдсан) байх тул гурван хурц ирмэгтэй.  Доторх хос нь гаднахаас богино. Дээд гуравдугаар араа огдойд байхгүй. Огдойн шүдний бүтэц, хэлбэр боролзон туулай, чандага туулайнхаас нэлээд бүдүүлэг, сэртэн, хурц ир мэт шүдтэй. Шүдний буйлнаас ил гарсан хэсгийг орой, доошхийг углуурга гэх ба дентин хэмээх шохойлог бодисоос тогтож, гадуураа паалангаар хучигдсан байдаг. 

	 

	Нугалмын хэлхээ яс: 

	 

	Хүзүү, сээр, нуруу, ууц, сүүлний хэсгүүдээс их биеийн гудас яс бүрдэнэ. 

	 

	Хүзүү

	Огдойн хүзүү богино, биеийн уртын 10. 9, гавал ясны кондилобазаль уртын 48 хувьтай тэнцүү, долоон нугалмаас бүрдэнэ. Туулайн хүзүүний урт биеийн 12. 6, гавлын кондилобазалийн 67. 9 хувьтай тэнцэнэ. Хүзүү, тохой, нугачаа бараг байхгүй. Хүзүүний нугалмаас хамгийн том нь хатан хүзүү, бусад нугалам арагшлах тутам аажим жижгэрч долоо дахь нугалам хатан хүзүүнээс 2 дахин жижиг болсон байх юм. Хүзүүний нугалмын нум хойшлох тутам, ялангуяа долоо дахь нь огцом нарийсна. Хүзүүний хөндлөн сэртэн сайн хөгжсөн, түүний төгсгөлийн зах хойдхоос харьцангуй доор байрлалтай. Тэр сэртэн их биедээ ар тийшээ 15 градусын налуу байрлах бөгөөд нугалмуудын төгсгөл рүү аажим жижгэрсээр зургаадугаар нугаламд өргөсөж хавтгайран хэвтээ хэлбэртэй болсон байдаг. Огдойн хүзүүний гурав, дөрөвдөх нугалмын арын сэртэн ялимгүй жижиг бусад нугаламд байхгүй. Харин туулайн хүзүүний бүх нугаламд арын сэртэн тод илэрхий бөгөөд хойшлох тутам уртасна.  Огдойн аман хүзүүний жигүүр жижигхэн, харин хажуу ба доод хэсэгт нь товгорууд бий болжээ. Аман хүзүү шүдлэг сэртэнгээрээ хатан хүзүүтэй үелж холбогдоно.  Гэхдээ дундуураа шүдлэг сэртэнгээр, хажуугаар хатан хүзүүний үелэг сэртэнгээр үелэн залгана. Ийнхүү гурван хэсгээр үелэх нь хатан, аман хүзүүний хоорондын эргэх хөдөлгөөнийг хязгаарлаж огдойн, ялангуяа дагуур огдойн нүх ухахад зохицсон хэлбэрийг нөхцөлдүүлсэн байна. Хатан хүзүүний шүдлэг сэртэн богино, тэр нь нугалмын уртын 25 хувьтай тэнцүү байдаг онцлогтой ажээ. Туулай, огдойн хатан хүзүү дараагийнхаа хүзүүнээс харьцангуй урт. Хатан хүзүү хөгжил, гүйцэтгэх үүргээрээ бусад хүзүүнээс хавьгүй их. Тэр аман хүзүүтэй шүдлэг үеэр үелж толгой хөдөлгөх гол үүрэг гүйцэтгэдэг. Түүний хянганы өмнө зах урагшаа тонгойж, арынх нь хослон тогтсоноороо онцлогтой. Энэ хянга хатан ба аман хүзүүний үеллийн дээш, доош хөдөлгөөнийг хязгаарлах чухал үүрэгтэй. 

	 

	Цээжний араг яс: 

	Дээрээс бие, биеийн араас үелэн тогтсон нугалмууд буюу сээр, доороос өвчүү, хажуугаас хавирга, өвчүүний хуруугаар үелэн холбогдож цээжний араг ясыг бүрдүүлнэ. Цээжний араг яс дотоод эрхнийг хамгаалахаас гадна амьсгалын үйл ажиллагаа, биеийн хөндлөн тулгуурт тодорхой үүрэг гүйцэтгэнэ. Огдойн цээжний нугалмын сэртэнгүүд хөгжил муу, дээд нум ар тийшээ хүчтэй эргэж налсан, богино, нарийн, суурь өргөн. Нугалмуудын эхнийхэд сэртэн бараг байхгүй. Харин хоёрдох нугалмаас сэртэн тэмдгэрэх агаад төгсгөл рүүгээ аажим уртассаар зургаагаас аравдугаар нугаламд улам томорч хөгжсөн байдаг. 

	Огдойн хавирга цээжний бүслүүрийн нугаламд толгойн хэсгээрээ чөлөөт хөдөлгөөнтэй үелэн сууж, төгсгөл хэсгээрээ өвчүүтэй мөгөөрсөөр залгагдана.  Цээжний бүслүүрийн нугалам бүр хавирганы толгойтой үелэх боловч хавирганы төгсгөл чөлөөтэй байдгаараа онцлогтой. Бүслүүрийн нугалмын босоо сэртэн бусдаас урт байдаг. Боролзон туулай, чандага туулайн сээр 12 нугалмаас бүрдэж цээжний хэсэгт ес, бүслүүрт гурван нугалам байрлана. Огдойн сээр 17 нугаламтай, түүний арав нь тийм тооны хавиргаар өвчүүтэй холболдож, бусад долоон нугалам долоон хавиргатай үелэх боловч хавиргануудын төгсгөл өвчүүтэй үелээгүй сул байдаг. Түүнийг сүврэгцний хавирга гэдэг. Огдойн хавирга өвөрмөц бүтэцтэй, түүний толгойн хэсэг, төвгөр ба хүзүү нэлээд сайн хөгжсөн байна. Хавирга толгойн төвгөрөөрөө нугаламтай, төгсгөлийн нарийн мөгөөрсөөр өвчүүтэй үелнэ. Хавирганы төгсгөлд өвчүүтэй нийлэх мөгөөрсний заагийг хавирганы бураа гэнэ. Эхний хавирга хөдөлгөөн бага, нарийн богино, хойшлох тутам уртсаж, улам матийна. Ялангуяа зургаагаас ес дэх хавирга бусдаас урт, матигар. Эхний найман хавирга өвчүүний хуруу буюу мөгөөрсөөр өвчүүтэй холбогдоно. Өвчүүний хуруу урдаас хойшлох тутам нарийсдаг. Сүврэгцүүд хойшлох тутам дараалан богиносож нарийсна. Цээжний долоогоос аравдугаар хавирга бусдаас өргөн, урт. Туулайн арван хоёр хавирганы хоёроос бусад нь сээрний нугалам, өвчүүтэй холбогдоно. 

	Цээжний хөндийн дороос тосож байрлах өвчүү бүдэрхий, дунд, аймхайн гэх үндсэн гурван хэсгээс бүрдэнэ. Өвчүүний бүдэрхий хажуугаас хавтгайрсан, зэв хэлбэрт ганц урт яс юм. Түүний толгойн хэсэг эгэмтэй үелнэ. Үхэр огдойн өвчүүний бүдэрхий бусад зүйл огдойнхоос арай өргөн, хавтгай. Өвчүүний дунд хэсэг 4-5 үе, урт хавтгай мөгөөрсөрхөг яснаас тогтоно. Дагуур огдойн өвчүүний дунд хэсэг тав, бусад нь дөрвөн үе мөгөөрсөрхөг ястай. Огдойн аймхай мөгөөрс хэлбэрээр өөр, өөр байх юм.  Дагуур огдойнх ганц урт, бортогон яс байхад монгол огдой, асгын огдойнх өвчүүний дунд хэсгийн төгсгөлийн үеэс эрс нарийсан шулуусах агаад төгсгөлдөө халбага хэлбэртэй нимгэн яс байдаг. Өвчүүний ясны бүтэц огдойн зүйл бүрд яльгүй өөр.  Тухайлбал, үхэр огдой, асгын огдойн өвчүүний дунд хэсгийн үеүд дагуур огдойнхоос харьцангуй өргөн, урт, бие биетэйгээ үелэх ба доод гадарга хүнхэр. Харин дагуур огдойн өвчүүний дунд хэсэг нарийн, богиновтор, бие биетэйгээ үелнэ. Аймхайн яс дунд хэсгийнхээс хоёр дахин богино, аймхай мөгөөрсгүй. Дээр дурдсанаас үзэхэд огдойн хэнхдэг нарийн, шоовон хэлбэртэй, амьсгалын эрчим түүний зохицуулгатай холбогдон цээжний өндөр нь өргөнтэйгөө бараг тэнцүү, хавирга богино, нарийн болсон байх юм. Огдой нэн хол гүйж харайдаггүй учир нугалмын булчин бэхлэх сэртэнгүүд сул хөгжсөн байдаг. Харин туулайн чөлөөт хурдан хөдөлгөөнийг нөхцөлдүүлэхтэй уялдаж түүний цээжний нугалмуудын сэртэн сайн хөгжсөн байна. 

	 

	Нурууны нугалам: 

	Огдойн нурууны хэсэг тав, туулайнх долоон нугалмаас бүрдэнэ. Огдойн нугалмын сэртэн жижиг, намхан, хянга ирмэг налуу, харин хөндлөн сэртэн урагшаа ялимгүй тонгогор, өргөн, богино байдаг. Ялангуяа I, II нугалам бусдаас онцгой жижиг. Хадны нарийн ангал, завсар, нүхэнд түргэн шургаж ороход зохилдож огдойн нурууны нугалам цөөрч, жижгэрэн түүний булчин тогтох олон сэртэн үгүй болон нарийсан төрөлжсөн байна. Боролзон туулай, чандага туулайн нурууны нугалам олон, сэртэн урт, өргөн, бадируун хүчирхэг байдаг нь мөч хөдөлгөх булчин тогтоон түүнд бэхлэхтэй уялджээ. 

	 

	Ууц яс: 

	Огдой, туулайн ууц барилдан ургасан дөрвөн хэсэг нэг яснаас бүрдэнэ.  Энэ яс урт, нарийн, гурвалжин хэлбэртэй. Огдойн ууц ясны далавч хөгжил муу, жижиг, Туулайнх хүчирхэг. Нугалмын сэртэнгийн хөгжил муу. I нугалмын сэртэн бусдаас тусгаардуу. Харин бусад нь бие биетэйгээ нийлж хөндлөн жижиг хянга үүсгэдэг.  Огдойн ууцны дээд хэсэгт хөндлөн гурван нарийн, жижиг хянга илэрнэ. 

	 

	Сүүл яс: 

	Огдойн сүүлний яс онцгой жижиг, биеийн гаднаас огт ажиглагдахгүй, оготор, үүгээр нь ч огдой хэмээн нэрлэжээ. Сүүлний нугалам яс 8-9, хэлбэр нь янз бүр, дагуур огдойнх хавтгай, өргөн, бусдынх нарийн, бүрх маягтай. Сүүлний нугаламд сэртэн байхгүй, харин I, II нугаламд яльгүй төвгөр төдий үеийн сэртэн бий. Бусдад нь байхгүй. Монгол ба асгын огдойд сүүлний нугалмын сэртэн бараг үгүй. Харин дагуур огдойнх сайн хөгжсөн байна. Туулайн сүүлний яс 15-16 бөөрөнхийдүү нугалмын сэртэн огдойнхтой харьцуулахад илүү том. 

	Хөлийн яс: Хөл явах үндсэн үүрэгтэйн зэрэгцээ бусад дагалдах үйл бий. Орчны зохисгүй нөлөөнөөс бие хамгаалж зугтах, гүйж харайх, тэмцэх, нүх ухах, идэш тэжээл барих мэт үйл гүйцэтгэхэд мөч голлох оролцоотой. Аливаа амьтны хөлийн гүйцэтгэх үүрэг байршил нутгийнхаа экологийн болон бусад хүчин зүйлээс хамаарч амьтан бүхэнд харилцан адилгүй байхаас гадна төрөлжин, нарийсан зохилдсон байх юм.  Хурдан гүйж идэш тэжээлээ олдог амьтдын хөл урт, нарийн байхад нух ухаж амьдардаг амьтдын мөч богино, бахим, хумс хурц болсон байдаг. Ялангуяа нух ухаж байрладаг дагуур огдой, үхэр огдойн хөл бусад зүйл огдойнхоос арай бахим хумс хурц. Огдойн хойд хөл урдхаас ялимгүй урт. Хөлийн мөчний яснаас хамгийн урт нь шилбэ, богино нь тавхай юм. Дагуур огдой, үхэр огдойн хойд хөлийн урт ойролцоо. Урьд мөчөөс шуу, бугалга богтос яс урт. Гэхдээ бугалгын яс бусдаас хамгийн урт, сарвуу богино.  Боролзон туулай, чандага туулайн бүх хөл гүйж харайхад нарийн зохилдож огдойнхоос хавьгүй урт, хүчирхэг болон хөгжжээ. 

	 

	Хойд хөл:

	 

	Дунд чөмөг: 

	Туулай, огдойн дунд чөмгийн яс шулуун, бортого хэлбэртэй. Дээд хэсэг нь толгой, их эргүүлэг, бага эргүүлэг болон гуравдах эргүүлэг, эргүүлгийн хонхроос бүтнэ. Хөдөлгөөний идэвх, булчингийн хөгжилтэй уялдаж огдойн дунд чөмгийн эргүүлэг сул, туулайнх илүү хөгжсөн, дэллэсэн ирмэг хэлбэртэй. Эргүүлгийн хонхроор огдойнх гүехэн, туулайнх гүн. Дунд чөмгийн яс толгойн хэсгээрээ сүүжний нүхэнд гүн сууж холбогдоно. Дунд чөмгийн төгсгөл дотор ёрвон, хажуугийн ёрвон, ёрвон хоорондын хонхроос бүрдэнэ. Дунд чөмгийн төгсгөл дотор ба хажуугийн ёрвонгоор шилбэний толгойд үелэн сууж холбогдоно. Боролзон туулайн дунд чөмгийн урт шилбэний уртын 86, огдойнх 90 хувьтай тэнцүү байдаг. 

	 

	Шаант: 

	Туулай, огдойн шаант яс их шилбэ, тахилзуур яснаас бүрдэнэ. Огдойн шаант яс латин 8 үсэг хэлбэртэй, эхэндээ бүдүүрэн мурийх ба түүний хянга өндөр, төгсгөл рүүгээ огцом нарийсаж шулуусдаг. Туулайнх шулуун, ул мэдэг хянгатай. 

	 

	Хойд тавхай: 

	Туулай, огдойн тавхай буюу тагалцаг, өлмий, хурууны яснаас бүрдэнэ. Огдойн тагалцаг өсгий шагай, онгоц хэлбэрт, шоо, шаантаг хэлбэрт, хэмээх таван, туулайнх эдгээрээс гадна шоо хэлбэрийн хоёр, нийт зургаан ястай. Эдгээрээс том нь шагай болон өсгийн яс юм. Огдойн шагайн яс доод хэсгээрээ онгоц хэлбэрийн ястай үелэн нийлнэ. Өсгий ясны төвгөр дундуураа шагай ясны шүдлэгээр холболдож, шаантаг ястай үелдэг. Шоо ба шаантаг яс зэрэгцэн байрлах агаад шаантаг хэлбэрийн I, II яс өлмийн II ястай нийлнэ. Эдгээр яснууд бие биетэйгээ шөрмөс болон бусад холбогч эдээр хэлхэгдсэн байдаг. Туулай, огдойн өлмий metatаtrus II. III. IV. V (mt) гэх урт, нарийн, цилиндр хэлбэрийн дөрвөн яснаас тогтоно. I яс нь үгүйрсэн. Огдойн II. III. IV яс бусдаас урт. Огдой, туулайн хуруу phalаngеs digitorum proximalis II. III. IV. V (pd), phalanges digitorum media II. III. IV. V (pm), phаlanges digitorum s unguicularis II. III. IV. V      (pu) гэх гурван үе, дөрвөн ястай. 

	 

	Урд хөл: 

	Атгаал буюу бугалаг. Туулай, огдойн атгаал яс латин 8 үсгийн хэлбэртэй. Түүний толгой уруул мэт эргэсэн, бөөрөнхий, энэ нь далны толгойн хонхорт суун, үелэн нийлж чөлөөтэй хөдөлнө. 

	Атгаал их, бага хоёр төвгөртэй. Огдойн атгаалын их төвгөр жижиг учир төвгөр хоорондын ховил гүн биш. Асгын огдойн атгаал ясны толгой дагуур огдойнхоос дугуй, их төвгөр жижиг. Мөч хөдөлгөх булчингууд бэхлэгдэхэд зохилдож боролзон туулай, чандага туулайн атгаалын толгой, их, бага төвгөрүүд том, их бие бадируун, төвгөр хоорондын ховил гүн, хянга нь огдойнхоос илүү хөгжсөн байдаг. Атгаалын төгсгөл буюу булуу бул дотор, хажуугийн, хянга, залааны хонхор зэргээс тогтоно.  Атгаалын төгсгөл богтос ясны шуу, богтостой булын их, бага гадаргаар үелэн нийлнэ.  Булууны хоёр бул намхан хянгаар тусгаарлагдана. Булын сэртэнгүүд дундуураа өргөн буланцраар тусгаарлагдах ба тэр орчимд гүн ховил үүсгэдэг. Энэ ховилд булууг богтостой холбодог шөрмөс бэхлэгдэнэ. 

	 

	Богтос: 

	Огдойн богтос яс харьцангуй урт, бүтцээрээ огдойн зүйл хооронд ялгаагүй. Шуу, шивнүүр яснаас бүрдэнэ. Шууны толгой богтосны өмнө хэсэгт байрлах ба тэр нь өргөн талбайгаар атгаал ясны булуутай үелэн нийлнэ. Дунд хэсгээрээ булуунцартай үелэн булууны хоёр хэсгийг үүсгэнэ. Богтос яс бүрэн хөгжилтэй. Энэ яс хавчийж нумласан хэлбэртэй. Өмнө гадарга гүехэн ховилтой, хойдох нь гилгэр, урт.  Богтосны залаа сайн хөгжсөн, түүний төвгөр дугуй, түүнд булчин бэхлэгдэхгүй. Зах руугаа нэлээд өргөсөн, тэгширч шаантаг хэлбэрт ястай үелнэ. 

	 

	Урд тавхай: 

	Бугуй, таваг-алга, хуруу, хурууны үенүүдээс туулайтны урд тавхай бүрддэг. Бугуйн хэсэг гурван үе, есөн жижиг яснаас тогтоно. Эдгээрээс sc, sm, cи хэмээх яснууд бие биедээ ойрхон зэрэгцэн байрладаг. Алга буюу дотор талаас рs хэмээх том яс дээрх яснуудтай үелэн нийлнэ. Тэдгээрийн төвд ганцхан (С) байрлана.  Дараагийн эгнээ t, td, mg, u гэх дөрвөн яснаас тогтоно. Тавгийн арын IV, V яс нийлж нэг том яс u болон бүрэлдсэн байна. Хэлбэр, бүтэц, байрлалаар бугуйн эдгээр яснууд харилцан адилгүй. Бугуйн яснуудаас нэлээд томд тооцогдох буурцаг хэлбэрийн яс (ps) дотор талаас шаантаг хэлбэрийн ястай нийлнэ. Нэлээд том, хавтгай, дөрвөн өнцөгт шаантаг хэлбэрийн яс (Cu) дороос дэгээ хэлбэрийн (u), дээрээс богтостой үелнэ. Доод хэсгээр төв ястай (c) үелэн нийлдэг semilunare (s) шуутай scaphoideuim, semilunare хоёр хоорондоо ойртох гадаргаар шуу, доогуур trapezium, trapezoideum хэмээх ястай нийлнэ. Дурдсан хоёр яс тавагтай (алгатай) үелнэ. Огдой, туулайн тавхай таваг I-V (тс) гэх таван савх яснаас бүрдэнэ. Эдгээрээс нэгдэх нь тав дахиас 1. 5 дахин богино, харин гуравдах нь хамгийн урт, бусад нь хоорондоо ойролцоо боловч дунд гурван яс нөгөөдүүлээс урт. 

	Огдой, туулай таван хуруутай, тэр нь II, III, IV, V (pd), II. II. IV. V (pm), I. II. Ill IV. V (pu) гэх гурван үетэй. Хамгийн богино нь нэгдэх (эрхий), хамгийн урт нь дунд хуруу юм. Огдойн хуруу нүх ухахад зохилдсон бахим, хурц хумстай. Ялангуяа дагуур огдой, монгол огдойн хумс бусад зүйлийнхээс харьцангуй хурц, бахим, харин асгын огдойнх урт, хурц байдаг. Олон булчин бэхлэгдэж, хурдан гүйх, харайхад зохилдож туулайн хуруу урт болон хөгжсөн байна. 

	 

	Мөчний бүслүүр яс:

	Туулайтны хөлийн бүслүүр яс аарцгийн, мөрний гэх хоёр хэсгээс бүрдэнэ. 

	 

	Аарцгийн бүслүүр: 

	Туулай, огдойн аарцгийн бүслүүр ууцны нугалмууд болон хойд мөчнүүдтэй холбогдоно. Аарцгийн бүслүүр мөгөөрсөн холбоосоор биеийн голын босоо тууш хавтгайд бие биетэйгээ хөдөлгөөнгүй нийлсэн сүүжний хоёр адил яснаас бүтнэ. Сүүж, сүүлний эхний нугалмууд ялтсан уян шандасны хамт аарцгийн хөндийг үүсгэдэг. Гэхдээ хөдөлгөөний эвслээс хамаарч огдойн зүйл бүрд харилцан өөр байна. Тухайлбал, монгол огдой, асгын огдой баруун, зүүн сууж умдгаараа шууд нийлдэггүй, умдгийн өмнөх өргөссөн хэсгээрээ урт шөрмөсөөр холбогдон аарцгийн хөндийг бүрдүүлдэг байх юм. Гэтэл дагуур огдойн сүүжний яс умдгийн заадал мөгөөрсөөр нийлж, аарцгийн жижиг заадал үүсгэдэг. Түүний урт 2-3 мм.  Ийнхүү дагуур огдойн бөх бат аарцгийн бүслүүр яс хойд мөчний үйл ажиллагаанд тулгуурын үүрэг гүйцэтгэдэг. Туулайнх 27.5 мм, урт мөгөөрсөөр холбогдоно. Асгын огдой, дагуур огдойн сүүж дунд чөмгийн ясны уртын 97. 6, монгол огдойнх 99 хувьтай тэнцүү байдаг. Огдойн гүйж харайхад сүүжний яс хойд мөчиндөө бөх бат тулгуур болохоос гадна тэнд олон булчин бэхлэгдэн, хөдөлгөөнийг идэвхжүүлэхэд ач холбогдолтой. Сүүжний яс нэг бүр ташаа, аарцаг, өгзөгний гэх гурван яснаас тогтоно.  Ташаа яс бүслүүрийн дээд хэсгийг бүрдүүлж түүний дээд талд байрлана. Түүний өргөн хэсгийг далавч, далавчны урд хязгаарыг ташааны хяр гэж нэрлэнэ. 

	Ташааны хярын гаднах нь ташаан толгойд, дотор тал ууцны товгорт шилжинэ.  Ташаа ясны далавч доод талаараа өргөсөж түүний бие хэсэг болох агаад дөрвөлжин хэлбэртэй. Энэ хэсэг аарцгийн бусад ястай хамт үений хонхрыг бүрдүүлэхэд оролцоно. Ташааны далавч өгзөгний шугамаар хажуугаасаа хязгаарлагдсан ар, өвөр гэх хоёр хэсгээс бүрдэнэ. Өвөр тал ташааны ясны далавчны нийт өргөний гуравны нэг, арынх нь гуравны хоёртой тэнцүү. Ташааны далавчны ар, өврийг заагладаг өгзөгний шугам ташаа ясны далавчин дээр дэл хэлбэрийн ирмэг үүсгэж байрлах ба тэр нь далавчны төгсгөлд хурц, гурван талт сэртэн болон хөгжсөн байдаг. Энэ сэртэнд цовдлуур хальст булчин эх авах ба ташаа, хавирганы булчин бэхлэгдэнэ. Нэр дурдсан булчингуудын бэхлэгдэх үүргийг түүхэн хөгжлийн явцад энэ сэртэн нөхцөлдүүлжээ.  Өгзөгний яс аарцгийн доод хойд хэсэгт байрлана. Ташаа яснаас богино, өөр хоорондоо заадсаар нийлдэг. Өгзөгний ясны гадна талд өгзөгний товгор бий. Ясны хойд зах нь өгзөгний нум гэдэг хотгор шугамыг үүсгэнэ. Умдаг яс нимгэн, сул хөгжилтэй.  Аарцгийн доод, урд хэсэгт байрлана. Биеийн босоо тууш хавтгайд бие биетэйгээ заадсаар холбогдоно. Ташаа болон өгзөгний ястай хамт үений хонхор, сүүжний нүх бүрдүүлдэг юм. Огдойн аарцгийн бүслүүр харьцангуй сулавтар, туулайнх хүчирхэг хөгжилтэй. Нүх ухах, үйл ажиллагаанд зохилдож зөвхөн дагуур огдойн аарцгийн бүслүүр монгол огдой, асгын огдой, тагийн огдойнхоос илүү хөгжсөн байдаг юм. 

	 

	Мөрний бүслүүр: 

	Мөрний бүслүүр урд мөчийг их биеийн хэсэгтэй холбодог.  Огдойн цээжний бүслүүр эгэм, далнаас бүрддэг юм. 

	 

	Эгэм: 

	Огдойн эгмийн хөгжил сайн. Харин туулайнх бараг үгүй болсон байдаг.  Огдойн эгэм уртаараа бугалга ясны гуравны хоёртой тэнцүү. Түүний нэг тал матигар, өргөн, нөгөө нь шулуун, бүрх хэлбэртэй, энэ хэсгээрээ өвчүүний бүдэрхийтэй шөрмөс бүлхээр холболдсон байдаг. Цээжний болон мөчний булчингуудын бэхэлгээ болдгоороо өөрийн онцгой үүрэгтэй эрхтний нэг бол эгэм юм. 

	 

	Дал: 

	Огдойн дал урд мөчний хөдөлгөөн, түүний гүйцэтгэх үүргээс хамаарч ихээхэн өөрчлөгдсөн байна. Ерөнхийдөө гурван өнцөгт хэлбэртэй, толгойн хэсэг дугуйвтар, доод буюу төгсгөл өргөн, гурвалжиндуу. Ар хэсэг хавтгай, урт, өргөн.  Огдойн далны хянга богино, төгсгөлийн хэсэг рүү хэлбийх агаад толгой руу өнцөг үүсгэж байрлана. Далны хянганаас үргэлжилсэн, түүнээс гурав дахин урт, өргөн. Далны их шонтонгийн сэртэн гардаг. Тэр нь далны толгойнцор орчимд төгсгөлийн дотор тал руу өнцөглөн хэлбийн матийж эргэх ба далны их шонтон дунд хирдээ бусдаас илүү хөгжилтэй байдаг. Далны толгойн хэсэг ба далны хянганаас үргэлжилсэн сэртэн хоёрын завсар богино онь үүсгэдэг байна. Энэ оньд m. m. supra- infraspinalus хэмээх булчин бэхлэгдэн, далны их шонтонгийн сэртэн, далны их бие хоёрыг хооронд нь холбоно. Огдойн далны дээд хонхор нарийн, далны төвгөр буюу омог боролзон туулайнхтай харьцуулахад жижиг, харин далны бага шонтон сайн хөгжилтэй. Далны тогоо далны төгсгөл рүү сунаж тогтсон, лийр хэлбэртэй байдаг.  Монгол оронд тархсан огдойн дал тухай орчны болон амьдралын үйл ажиллагааны өвөрмөц байдал, хэлбэрээс шалтгаалж түүхэн хөгжлийн явцад өөр хоорондоо бага зэрэг ялгаатай болсон байх юм. Юу гэвэл, урд мөчөөр нүх ухаж амьдардаг дагуур огдой, монгол огдойн дал асгын огдойнхоос харьцангуй байдаг. Дагуур огдойн далны урт бугалга ясны 94. 9 хувьтай тэнцүү байхад асгын огдойнх 90.9 хувьд хүрдэг юм.  Хатуу хөрс малтан, нүх ухаж орогнодог дагуур огдойн цээж, урд мөчний булчин нүх ухдаггүй бусад огдойнхоос хүчирхэг, олон байна. Мөч хөдөлгөгч олон булчингууд өргөн талбайд бэхлэгдэх шаардлагатай байснаар дагуур огдойн дал амьдралын түүхэн хөгжлийн явцад бусдынхаас өргөсөн хөгжжээ. Ер нь дал богино, өргөн, гурван өнцөгт хэлбэртэй байгаа нь түүний амьдралын олон янзын хөдөлгөөний байдал нарийсан зохицсон байдлыг илэрхийлэх нэгэн үзүүлэлт юм.

